
Forord

Skodespel finst ikkje utan at dei blir førte opp. Skodespel finst kanskje heller ikkje utan at dei blir publiserte. Eg er så glad for at eit utval dramatiske tekstar skrivne for vaksne no blir gitt ut i bokform. Dei fire skodespela er skrivne i 2008, 2009, 2017 og 2020. To av desse stykka er skrivne under dramatikarutdanninga ved Aarhus Teater. Dei to siste er skrivne i Stavanger. Danish Crown blei min norske debut på norsk scene, oppført av Ferske Scener i Tromsø. Årets fotballspelar 1997 er aldri oppført. Vår vesle og Soga om oss er førte opp på høvesvis Det Norske Teatret og Rogaland Teater.



Kristin Auestad Danielsen

4. januar 2023


Common people

Victoria Meirik, regissør

Ein vårdag i 2022 vandra eg til Rogaland Teater der vi hadde prøver på Soga om oss av Kristin Auestad Danielsen. Eg hadde musikk på øyret, og plutseleg snubla eg over strofene til poplåten «Common People» av Pulp:

 I wanna live like common people

I wanna do whatever common people 

Do

Eg nynna med, og det slo meg at denne litt underlege, lette låten passa rett inn i teaterprosjektet til Danielsen. Vanlege menneske. Naboane våre, dei vi møter på trikken, dei som jobbar, dei som mistar jobben, og dei som ikkje kan jobbe. Dei er så vanlege at dei nesten blir ekstraordinære i ein scenisk samanheng.

Ømt og poetisk skriv Danielsen fram menneska med alle sine feil, nevrosar og egoisme. Dei er framande både for sitt eige liv og livet til andre, ikkje fordi dei ikkje er empatiske, men fordi dei ikkje klarer å forstå smertene og ubehaget som har overvelda dei. Dei blir litt brå og ufølsame overfor kvarandre. Dei er utru, konkurrerer, skjemmest, er ufine. Ikkje minst lengtar dei etter å kome seg opp og fram i samfunnet, eit samfunn med verdiar bygde på ein veksande økonomi.

Då vi arbeidde med Vår vesle i 2018 på Det Norske Teatret, kommenterte Danielsen at karakterane hennar nærast blei kjende med seg sjølv i møte med publikum. Som den vare og vakre scena i Vår vesle, der ei mor og ein far skildrar korleis dei vaskar og kler på dottera si etter lang tids sjukdom. Dei fortel med ei sår og praktisk tilnærming korleis dei børstar og kler på den vaksne dottera, som eit sorgfullt ritual. Bandet mellom barn og foreldre rører oss sterkt. I den enkle skildringa av vaskinga av barnet trer den store dramatiske hendinga fram: Håpet og draumen om alt som skulle bli, er blitt til noko anna. 

Gjennom enkle og udramatiske relasjonar og dialogar viser Danielsen fram komplekse karakterar og formidlar samtidig klassereisa som Noreg har gjennomgått dei siste femti åra. Eg ser ein gjennomgåande politisk tematikk i relasjonsdramatikken hennar. Ho har eit godt blikk for korleis det sosialdemokratiske samfunnet blir utfordra av stadig større økonomisk ulikskap, skapt blant anna av olja. Klasseskilnadane smyg seg inn i språket og blikket til karakterane.

Kristin Auestad Danielsen fangar ei tidsånd i stykka sine. Ho presenterer ei forteljing om Noreg og Europa. Ho tar oss bak avisoverskriftene og dei politiske avgjerslene, viser på nært hald det verkelege dramaet i dei små, men viktige liva: den unge kvinna som ikkje klarer å fungere etter masterstudia sine, ingeniøren som mistar jobben, og koreografen som ikkje kan forstå korleis kunst kan bringe henne nærare forståinga av arbeidarane, der ho i ein dokumentarisk dans om olja skildrar dei med fascinasjon, som noko eksotisk. 

Klarer vi å tyde samtida vår? Lengtar vi, som karakterane i stykka, etter noko som er enklare? Kjenner vi oss litt på utsida, framandgjorde i alt det nye? Ein av karakterane i Soga om oss seier: «Eg saknar den gamle Statoil-logoen». Det er eit sakn etter ei tid der draumen om likestilling eksisterte. Danielsen spør kva dette saknet gjer med oss, og ho stiller spørsmålet utan fordømming eller ironi.

Det er i dette fordomslause rommet til Danielsen eg likar å vere og arbeide i. Teaterregissøren Peter Brook nemnde i eit intervju eg las som student, at han ikkje ønskte å setje opp nyskriven dramatikk ettersom samtidige dramatikarar var for inhumane, at dei ikkje såg breidda i mennesket. Dette poenget får meg i dag til å tenkje på dei skuldlause og samtidig feilbare skikkelsane til Danielsen, og det at ho i sin samtidsdramatikk i høgste grad registrerer denne breidda, det menneskelege der sårbarheita slår inn. Karakterane er så overlatne til sin eigen skjebne utan noka klar redning eller tydeleg innsikt i kor vegen skal gå. Likevel trur vi at det kjem til å gå bra fordi det framleis finst ein svak streng av ømheit i dei, og derfor også i dei mest håplause augneblikka. Dei vil jo det beste, på trass av alt, når dei famlar og kavar etter eit sakna samhald.

På veg til prøvene til Soga om oss kjem vinden i raske kast over kaien, og eg gløttar bort på Oljemuseet med Geoparken. Barn leiker mellom fargelagde oljerøyr og svære gule bøyer tilhøyrande oljeplattformer. Fortid og framtid på ein og same stad. Litt fint og på merkeleg vis litt trist. Akkurat den same kjensla som historiene til Danielsen gir meg.

Sing along with the common people

Sing along and it might just get you 

Through

Den lette nostalgiske synten slår i takt med skritta mine mot inngangen til teateret, og eg tenkjer at det er dette Danielsen gjer: Ho lar oss sjå oss sjølve gjennom karakterane sine. Dei får oss til å forstå at det er vi som utgjer denne felles historia. Og på den måten løftar ho klassedramaet inn i ei ny tid, på ein måte eg erfarer som viktig. Som ein del av meg.


Danish Crown




ROLLELISTE

 

GRIS/KJETIL

RUTH

SJIRAFF/GEIR

HUND/RANDI

NEVØ – nevø av GRIS/KJETIL

CAT-MAN – kjem aldri inn på scenen

SAU



 

STAD

 

Eit dyrehotell for menneske i Sønderjylland.



 

Upremiere i Norge februar 2013 på Ferske Scener i Tromsø under tittelen REKVIEM FOR EIN GRIS

 

I rollene:

 

KRISTINE MYHRE TUNHEIM

NANNA ELISABETH BERNTSEN

BERNT BJØRN

JONAS DELERUD

 

Regi og dramaturgi: Kristin Bjørn

Lyddesign: Gaute Barlindhaug

Visuell design: Ingvill Fossheim

Lysdesign: Isak E. Bjørn


RUTH til publikum

Velkomen til Sønderjylland! Velkomen! Her er marker som bognar av gyllent korn i vinden. Her speglar sola seg i vatnet. Her surrar sommarfuglar og bier, og her er fuglekvitter frå klokka fire om morgonen til klokka fire om natta. Her er pyttane slimete. Her vader små svarte biller i fittesaft innover mjuke kvite lår og balanserer opp på tuppen av harde mannelemer. Her prustar stuten ved gjerdet, og kviger klyv over kviger. Kalvar klyv over kalvar. Her er det av med buksa og inn i fitteputeparadiset. Og så på med buksa igjen og tilbake til marker av gyllent korn. Dei riv over markene, dei riv og riv. Sjå korleis dei riv! Og no kjem koner med saft og brødskiver, og så er det av med bukseselane igjen. Bryst svulmar under kvite bomullsskjorter, og pikkar bular ut av slitne arbeidsbukser. Velkomen, kjære vener! Velkomen! Eg heiter Ruth og driv det einaste dyrehotellet i Norden. Her får du kost og losji for 10 000 kroner i veka. I forhold til dei tyske hotella fokuserer vi mykje på det indre. Å få ein liten pust frå kvardagens kjas og mas.

Vi har hatt mange ressurssterke, kjende folk her.

Dei rakar over det heile og blir kåtare og kåtare, dei rakar over heile bøen, det er så varmt. Kattungen kjæler med låret, dei slumrar i ein litt fuktig og kjølig haug, og kattungen kjæler. Storkatten veit korleis det renn i dag, og mel og mel. Alle veit korleis det er i dag, ein dult, av med skjorta, og så rakar dei vidare. Dei rakar så fort, og ungane rakar og syg på strå og smiler til dei som er så kåte og kaute. I dag klyv dei over kvarandre og dei klyv og ungane syg strå.

Vener! Velkomen. Eg heiter Ruth og seier velkomen! Velkomen!


SCENE 1. KJETIL TAR AVSKJED MED NEVØEN

KJETIL

Eg elskar deg så høgt!

Nevøen svarer ikkje.

KJETIL

Veit du ikkje det? Du er den kjekkaste guten eg veit om!

NEVØ

Men kvifor skal du reise til Sønderjylland?

KJETIL

Det er fordi, det er fordi …

NEVØ

Er du sint på meg?

KJETIL

Men eg er vel ikkje sint på deg!

NEVØ

Eg har berre lyst til å døy.

KJETIL

Det har du vel ikkje.

NEVØ

Okai. Så går eg.

KJETIL

Ha det, då.

NEVØ

Ha det.

KJETIL

La oss synge litt først. Skal vi ikkje synge litt? Så kjem vi i betre humør.

NEVØ

Jo, viss det er absolutt nødvendig.

KJETIL

Det skadar vel aldri å synge litt.

NEVØ OG KJETIL syng og steppedansar saman:

 

Morning has broken,

like the first morning,

blackbird has spoken,

like the first bird.

Praise for the morning,

praise for the springing,

praise for the singing,

fresh from the world.

KJETIL

Ha det.

NEVØ

Ha det.


SCENE 2. FØRSTE DAG

RANDI

Eg får berre ikkje ting til. Eg får ikkje til noko. Éin ting har eg fått til. Eg jaga nokre sauer ein gong saman med onkelen min då eg var 12. Det syntest han eg var skikkeleg god til. Nesten like god som Goliat, gjetarhunden hans. Då blei eg skikkeleg glad. Eg er flink til å gjete sauer. Nesten like flink som ein ekte hund. Og viss eg trenar, så kan eg jo bli mykje betre.

RUTH

Eg heiter Ruth.

RANDI

Trur du ikkje at viss eg trenar hardt nok, så kjem det til å ordne seg?

Geir inn.

GEIR

Hei.

RUTH

Velkomen!

GEIR

Geir.

RUTH

Ruth.

RANDI

Randi.

RUTH

Kaffi?

GEIR

Jo takk.

RUTH

Ja, vi skal jo ikkje vere fleire enn fire.

GEIR

Er ikkje du litt ung?

RANDI

Ung?

GEIR

Ja, eg meiner –

RANDI

Å, eg skal ha brent alle bruer og blitt ein samfunnsmessig outkast for å kome hit? Eg fekk det i gåve frå foreldra mine.

GEIR

Kva med ein språkskule heller?

RANDI

Dei er veldig opne folk.

GEIR

Ja, då så.

RUTH

Det er stort.

RANDI

Jo, det er stort.

GEIR

Så stort er det ikkje.

RANDI

Synest ikkje du det er stort?

GEIR

Arealmessig?

RANDI

Jo, eller eg meiner meir –

RUTH

Eit stort skritt.

RANDI

Ja, nettopp, det er det eg meiner.

GEIR

Stort skritt?

RANDI

Ein stor terskel, ein stor overgang.

GEIR

Ei bru?

RANDI

Eg veit no ikkje med bru.

GEIR

Jo, men eg synest det er som ei bru, ei bru som står midt ute på eit jorde, og som faktisk ikkje har noka form for funksjon, det kan vere ei Leonardo da Vinci-bru eller kva som helst, men ho står jo ute på eit jorde!

RUTH skrik

Ja, men så fint for deg, då!

Pause.

Orsak.

GEIR

Nei da.

RUTH

Nei?

GEIR

Du treng ikkje forklare noko som helst.

RUTH

Vil du sjå kva eg har kjøpt?

Geir får sjå oppi posen.

GEIR

Wow.

RUTH

Dei er veldig fine på.

RANDI

Få sjå!

RUTH

Kanskje seinare.

RANDI

Eg er faktisk 32.

RUTH

Nei, det har vel ingenting med det å gjere, blei berre litt sjenert, slik plutseleg.

GEIR

Skal det ikkje kome ein til?

RANDI

Vi gidd vel ikkje vente på han, vel! Det er jo dette eg har drøymt om! Eg har drøymt om dette så lenge, så lenge!

RUTH

Det er heilt sikkert ikkje lenge til han kjem.

GEIR

Eller ho. Vi veit jo ikkje om det er ein han eller ei ho.

RUTH

På mange måtar kan ein seie at denne tida her er likså viktig, eller …

RANDI

Tenk viss det er ein ti.

GEIR

Ger.

Dei ler.

RUTH

No synest eg at vi skal ta ein kopp kaffi, ta tida til hjelp, vere her, sjå kvarandre for dei vi er, ta inn dei kjenslene og seie det er i orden.

RANDI

Eg synest vi skal ha ein regel om at vi ikkje skal sjå på kvarandre. Ok?

RUTH

Alt er i orden.

GEIR

Eg klarer ikkje meir, eg vil heim, eg vil ikkje dette likevel!

Geir byrjar å gråte.

RUTH

Ja, men det går jo fint.

GEIR

Ja, men det er så vanskeleg å ta imot når det er så godt, skjøner du kva eg meiner?

RUTH

Eg skjøner, men er det ikkje fint at det kjennest godt.

GEIR

Jo.

Geir et gulrot.

RUTH

Korleis kom du på at du ville vere ja, at du heller ville vere her?

GEIR

Syster mi sa at ho ville eg skulle flytte ut, og då gjekk eg berre ut på kjøkkenet igjen, kjøkkenet som ikkje hadde blitt vaska på over eit døgn, og rett og slett berre opna vaskemaskinen og tok ut klesvasken med reine underklede. Ho hadde sagt at ho skulle slutte på jobben, og eg kjende korleis det klarna i hovudet mitt, no skulle det berre vere meg og ho for alltid, og då skulle alt vere som før, og då kunne eg likså greitt berre opne vaskemaskinen og ta ut kvitvasken og setje fram tørkestativet ut i stova, der syster mi sat. Fingrane mine byrja å strekke på vasken, og vasken var uvanleg blaut, kanskje eg hadde gløymt å setje på ekstra sentrifugering, medan eg kikka på syster mi sitt bakhovud, og ho lukta av tre fordi ho ikkje hadde vaska håret på tre dagar, og frå den dagen var dette mi yndlingsluft, det var heilt stilt i stova, berre nokre gonger litt knitring i skinnstolen som ho sat i, den mellombrune skinnstolen som var så fin og tjukk og søt, og ho rørte seg ikkje så masse, men nok til at det kom nokre skinnknitrelydar fram som eg kunne høyre, og eg venta litt med dei store tinga, tok truser og sokkar og slikt først, og så tok eg dei minste handkleda og rista dei ein enkelt gong med eit lite blaff, og då snudde syster på hovudet sitt som lukta av tre, og smilte fort til meg og berre litt, innan ho snudde seg tilbake igjen, men ho lente hovudet tilbake, og eg såg at det trilla tårer nedover kinna hennar, at leppene bivra, og trelukta blei sterkare, og eg trøysta henne med å blafre med handkleda. Det kvit- og brunstripete. Det kvit- og gulstripete. Det kvite med sølvspiralen. Det kvite med kinateiknet. Med alle desse blafra eg slik at litt av hårstråa til syster mi vaia litt, og ho kjende det nok, og det var ei frisk lukt frå meg som ho fekk, og det var ein tung djup lengt frå henne som eg fekk. Det var ein fredag ettermiddag, nei ein fredag formiddag, og ho hadde berre sete seg ned i stolen med skorne på, med jakka på, og veska hennar, det litle tøynettet som ho alltid hadde med seg på jobb, hadde ho sett til venstre for stolen, og så sat ho der i kanskje fem minutt, eg var på kjøkkenet og laga saus, hadde nettopp samla opp innvolane katten ikkje ville ete, og så gjekk eg inn i stova medan sausen var på oppkok, og spurde veldig roleg berre dette:

Er du sjuk?

Og ho svara berre dette:

Eg vil slutte på jobben. Og så må du, veslebror, flytte ut.

Flytte ut frå mitt eitt og alt! Og eg gjekk inn og skrudde av komfyren, for vi skulle jo ikkje ete middag, før om fem timar uansett, og opna opp den kvite vaskemaskinen med eit lite trykk på døra og fann den turkise plastikkorga og helte forsiktig ut kvitvasken, og eg såg at det var litt tørt gras og litt hår nedi plastikkorga, og etter den dagen veit eg at å hente ut kvitvasken er det beste for å feire eit roleg og lukkeleg val. Eg gjekk og fann fram tørkestativet som låg under kjøkkenbenken, og sette det opp framfor spisebordet i stova, gjekk så ut igjen og henta den turkise plasktikkorga. Det lukta litt kyllingbuljong på kjøkkenet og litt innvolar, og eg ville berre la dei innvolane vere på golvet, eg ville berre la dei innvolane få lov til å vere del av den augneblinken, og eg ville ikkje at bechamelsausen med kyllingbuljong skulle få koke no, du skal få koke seinare, kjære saus, og utanfor såg eg at rognebærtreet hadde fått rim på greinene sine, og for meg er no alltid rim på greiner noko som gir meg ei kjensle av at alt berre skal få ordne seg.

Geir tar seg til halsen.

Så høgt eit hovud! Så lang ein hals! Så tankefulle armar! Og akslene mine som var dekte av ull, kausa det magre kinnet mitt som ein engel ville kause meg heilt forsiktig over håret og kviskre: No kjem nok det heile til å gå godt. Og sjølv om det var vinter, var fargane klare. Det var brunt i stova, og det skein og skein, og klesvasken var som nylaga A4-ark.

Kjetil inn.

KJETIL

Nettopp. Akkurat det kan eg verkeleg kjenne meg igjen i. Det å berre ha den verste og den beste augneblinken i livet sitt på same tid.

Til Ruth.

Lenge sidan sist, søtnosen. Herleg å vere tilbake, altså.

RUTH

Så der kjem du.

KJETIL

Det var bussen, kjære, det var den som gjorde at eg er sein.

RANDI

Fekk du med deg at han er sjiraff?

KJETIL

La meg åtvare dykk ein gong for alle. Eg kan ikkje ha dårleg sex lenger. Det er fordi eg er kjendis. Eller eg var kjendis ei stund. Ganske kjend, faktisk. Då kan eg liksom ikkje berre gå rundt og gjere ting med folk som er dårleg utan at det får konsekvensar. Når eg kjem, skal eg vel helst kome med liljekonvallar. Når eg kjærteiknar, skal eg vel helst kjærteikne som om det var augnevippene til Greta Garbo. Når eg kyssar, så skal eg vel kysse så vakkert, og så lenge som ein uendeleg vakker solnedgang. Og når eg elskar, skal eg berre få den andre til å høyrast ut som Tiger Lily Winterblossom Honeypie. Orsak. Dårleg spøk. Eg er så dum nokre gonger. Eg er så full av skit.

RANDI til Kjetil

Er du lei deg eller noko?

KJETIL

Kjeften på deg! Du kan seie at eg har dårleg sjølvbilete, men eg vil seie at reint objektivt sett så vil 100 prosent av alle eg treffer, seie at eg ikkje er verd ein skit. Og dei har rett. Som gris er det ingen som forventar noko av meg. Eg treng ikkje gå rundt med nasen i sky. Eg kan stikke nasen ned i skiten.

RUTH

Ja, det veit vi jo alt om.

Ordnar alle i ein sirkel rundt seg.

RANDI

Skal vi starte no?

GEIR

Eg er ikkje heilt klar.

RUTH

Så no er vi her. Kroppen. Saftene. Opningane i kroppen vår. Luktene. Sansane. Hud og hår. Bein og brusk. Innpust og utpust. No er vi endeleg her. Saman som heile kroppar. Og kroppane skal brukast. Alt skal brukast for å utforske. Smake. Lukte. Sjå. Skrike. Gråte. Elske. La oss alle saman vere saman her og no og ta del i kvarandre og seie ja til dette rommet og det som ligg av krefter i kvar enkelt. I det som syd og boblar i alle oss.

Geir, no synest eg du skal seie:

Viss eg nokon gong kjem til å sjå ei menneskefitte igjen, kjem eg til å gråte.

GEIR

Viss eg nokon gong kjem til å sjå ei menneskefitte igjen, kjem eg til å gråte.

Geir tissar på seg.

KJETIL

Det er det vakraste eg nokon gong har sett!

GEIR

Eg nådde ikkje.

RANDI

Ja, men det var jo heilt rett, Geir!

GEIR

Å herregud eg berre –

Og no er det berre éin ting å gjere?

RANDI

Kva då?

GEIR

Av med trusa og på med revolveren.

RANDI

Skit på deg sjølv! Skit på deg sjølv!

GEIR

Skal eg gå med våt truse resten av livet? Hjelp meg, då!

RUTH

Kjetil, no synest eg du skal seie etter meg:

Eg synest du skal bruke neglene meir. Ikkje berre klype brystvortene mine hardt og lenge, men vri dei forsiktig medan du bruker neglene. Og den høgre brystvorta mi er ikkje så kjensleg som den venstre. Berre så du veit det til neste gong.

KJETIL

Eg synest du skal bruke neglene meir. Ikkje berre klype brystvortene mine hardt og lenge, men vri dei forsiktig medan du bruker neglene. Og den høgre brystvorta mi er ikkje så kjensleg som den venstre. Berre så du veit det til neste gong.

RUTH

Ta tak i loffane mine!

KJETIL

Ja, kvifor ikkje det?

RUTH

Ta tak i loffane mine!

KJETIL

Kva synest du om fingeren min oppi rumpa di?

RUTH

Fint, det.

KJETIL

Eg har lyst til å væte deg med nasen min.

RUTH

Ikkje gløym loffane!

RANDI

Du bruker agurk, gjer du ikkje?

GEIR

Ei tørr likeglad skandinavisk fitte og to kokainhalvslappe brasilianske kukar. Bland dei saman og du får, du får … eplekake.

RANDI

Gå og vask munnen din! Gå og vask munnen din! Med ein gong! Inn på badet med deg! Kom igjen! Kom deg av garde! Inn på badet med deg!

RUTH

Du er berre så deilig. Du luktar korn. Og eg blir heilt mjuk inni. Det renn av meg. Du er berre det deiligaste eg veit om. Det uimotståelegaste, deiligaste, mest opphissande eg veit om. Og du luktar av korn.

KJETIL

Korn? Er eg så deilig? Er eg? Av korn?

RUTH

Kjære vener! Velkomen til dyrehotellet i Sønderjylland! Eg skjenker dykk dei finaste dyresenger, ein stor gul måne og ulvehyl, ei umiddelbar innsovning og ein lang blå draum.

Leiken er ferdig.

